
NAMMINERSORNERULLUTIK OQARTUSSAT   GRØNLANDS HJEMMESTYRE –  GREENLAND HOME RULE 

Inuussutissarsiornermut, Suliffeqarnermut Inuussutissarsiutinullu ilinniartitaanermut  Naalakkersuisoqarfik 

Naalakkersuisoq 

Landsstyreområdet for Erhverv, Arbejdsmarked og Erhvervsuddannelser 

Landsstyremedlemmet 

Ministry of Industry, Labour and Vocational Training 

The Minister 

 

Inatsisartuni ilaasortanut 

Augusta Salling,  

Ellen Christoffersen,  

Kristian Jeremiassen,  

Thomas Kristensen aamma  

Godmand Rasmussen, tamarmik Atassut  

 

Asasakka Inatsisartuni ilaasortat Augusta, Ellen, Kristian, Thomas aamma Godmand 

 

Siullermik Naalakkersuisut sinnerlugit apeqqummut saqqumilaartorujussuarmut 

qujassuteqassaanga tulliatullu juullip inuata nunatsinneersuunera 

naqissuserniarlugu illersorniarlugulu Naalakkersuisut iliuusissamik tigussaasumik 

pilersaaruteqarnerannut tunngasoq apeqqussi sapinngisannik 

akissuteqarfiginiassallugu. 

 

Naalakkersuisut aamma Inatsisartut ukiualuit matuma siornatigut aalajangerput 

2003-mut Inatsisartut Aningaasanut inatsisaanni juullip inuata ingerlatsineranut 

immikkut aningaasanik immikkoortitsisoqarunnaassasoq. Tamanna isumaqarpoq 

juullip inuata nunatsinneersup nunatsinni nunanilu allani ingerlataanut 

naleqqiullugu taamaakkaluartoq suli ingerlanneqartut 2003-miit 

Namminersornerullutik Oqartussaniit toqqaannartumik aningaasatigut 

tapiiffigineqartarunnaartut. 

 
Juullip inuata ingerlataanut aningaasanik immikkoortitsisoqartarunnaarneq 

arlalinnik peqquteqarpoq. Soorlu ilisimaneqartoq nittarsaanissamut Kalaallit Nunaat 

killeqartumik aningaasassaqarpoq. Juullip inua pillugu suliniut aqqutigalugu 

Kalaallit Nunaata nittarsaatinnginnissaanut tunngavilersuut tassaasimavoq – 

tassaavoq nunap takornariarfissatut siunnerfeqartumik nittarsaannerunissaanut 

aningaasat nittarsaanermi atorneqartussat pingaarnersiornerisigut Kalaallit Nunaat 

iluanaaruteqarnerussasoq. Tassunga ilanngutissaaq pingaartumik ilinniartitaanerup 

sakkortuumik salliutinneqarnerata kingunerisaanik aningaasanut inatsimmi 

inuussutissarsiutinut siuarsaanermut aningaasat ukiuni makkununani 

appariartorneri. 

 

Eqqaamasariaqarparput juullip inuata ingerlatsineranut ukiut ingerlanerini 

Namminersornerullutik Oqartussat millionerpassuarnik akiliuteqarsimammata. 

Suliniummut Namminersornerullutik Oqartussanit ingerlanneqartumut 

toqqaannartumik aningaasatigut tapiissuteqarneq Naalakkersuisut 

inuussutissarsiutinik siuarsaanermik ingerlatsinerannut naapertuuttutut 

isigineqarsinnaanngilaq. Naalakkersuisulli akerlianik sumiiffinni, nunap 

immikkoortuini ajornanngippallu inuit peqataanerinut atukkat sapinngisamik 

pitsaanerunissaat pilersinniarniarpaat. Oqartoqanngilarli juullip inuanut 

tunngatillugu inerisaalluni suliniutinut aningaasatigut tapiisoqarsinnaanngitsoq, 

taakkuli maannakkut inuussutissarsiutinik siuarsaanernut 

aningaasaliissuteqarnissamut piumasaqaatit iluaniittariaqarlutik. Tassunga 

oqaatigineqassaaq juullip inuanut attuumassuteqartumik suliniutinut 

qinnuteqaatinik Inuussutissarsiornermut Pisortaqarfik 2006-imi 

tigusaqarsimanngimmat. 

 

Soorunami ajuusaarnarpoq juullip inuanut allakkat akineqarsinnaanngippata. 

Taamatulli ingerlataqarneq, tamanna iluatsittumik ingerlanneqarpat, annertuumik 

annaasaqarfiusinnaaneranut aarlerinartoqartorujussuuvoq. Juullip inua allakkanik 

amerlanerugaluttuinnartunik tigusaqarpat akissuteqarfigissallugillu, taava suliamut 

aningaasartuutit annertunerulissapput tamannalu aningaasatigut inernermut 

sunniuteqartussaalluni. Taamaattumik allakkanik akissuteqartarneq kisimiitilluni 

suliniutaassanngilaq, ingerlatanilli sinneqartoorfiusinnaasunik allanik 

ilaneqartariaqarluni. 

 

Immikkoortumi unammillertoqarneranut naleqqiullugu naluneqanngilaq juullip inua 

nunatsinneersoq nunarsuarmi juullip inuppassuisa akornannut ilaaginnartoq, naak 

ilisimagaluaripput juullip inuia ilumut Kalaallit Nunaaneersuusoq. 

 

Nammineq oqaatigivarsi juullip inua Finlandimi najugaqartuunerarlugu Finlandi 

ilungersuuteqartoq. Pisortat aningaasaataat qanorluunniit amerlatigisut 

atorneqaraluarpata – inatsisitigut juullip inua ”naqissuserneqarsinnaanngilaq” 

aamma ”illersorneqarsinnaanngilaq”, piginnittussaatitaaneq, 

kisermaassisussaatitaaneq imaluunniit nioqqutissap 

ilisarnaateqartinneqartussaatitaanera naapertorlugu. Piginnittussaatitaanermi 

suliaq illersorneqarpoq, kisermaassisussaatitaanermi teknikikkut nutaamik 

pilersitaq illersorneqarpoq aamma nioqqutissap 

ilisarnaateqartinneqartussaatitaanera naapertorlugu oqaatsinut allaaserinnittunut 

imaluunniit nalinginnaasumik atorneqartunut kisermaassisoqarsinnaanngilaq, tassa 

nioqqutissat ilisarnaataa immikkoorutaasumik amigaateqassammat.  

 

Naalakkersuisut naliliinikuupput juullip inuata aningaasaqarnikkut inissisimanera 

naalakkersuinikkut suliassaviunngitsoq, nunami aningaasanut inatsisikkut 

aningaasanik toqqaannartumik aningaasaliiffigisariaqartoq. Tamatuma pisortat 

suliffiisa imaluunnit suliffeqarfiit juullip inuata ingerlataanut aningaasaliinissaannut 

soorunami akornusiinngilaq, akerlianilli. Nuuk Tourism A/S juullip inuata 

ineriartortinnerani aningaasaliinermi maannakkut siuarsimanersaavoq, Nuup 

Kommuneanit tapersersorluarneqarluni, aammattaaq nalunngilara Nuuk Tourism 

A/S 2007-miit atuutilersumik ineriartortitseqqinnissaq pillugu suliffeqarfinnik 

aalajangersimasumik oqaloqateqartoq. Inuussutissarsiornermut Naalakkersuisutut 

taamatut suliniuteqarnerit peqqinnarnerungaartumik ineriartornertut isigaakka, 

siunissami Namminersornerullutik Oqartussat kingumut ingerlatsinikkut 

aningaasaqarnikkullu akisussaaneraninngaanniit. 

 

Taamatut ittumik ingerlataqarneq takornariartitsinikkut ineriartornermut aamma 

illoqarfiup imaluunnit nunap ilaata ilisarnaasersorneranut, tamanna pillugu 

siunnerfeqartumik ilungersortoqarpat – aamma sumiiffimmi pisariaqartumik 

tunngaveqarpat, ajunngitsumik sunniuteqarsinnaavoq. Taamaattumik juullip 

inuanut tunngatillugu maannakkut suliniutit ingerlanneqartut isumalluarfigaakka, 

tassungalu atatillugu inuussutissarsiutinik siuarsaanermut aaqqissuussinerit 

arlaannut Inuussutissarsiornermut Pisortaqarfimmit aqunneqartunut 

assersuutigalugu juullip inuanut tunngatillugu najoqqutassap ineriartortinneqarnera 

pillugu qinnuteqaataasinnaasunut qilanaarlunga. 

 

Neriuppunga taamatut akissuteqarnikkut ajornartorsiut naammaginartumik 

nassuiaateqarfigisimallugu. 

 

 

 

Ikinngutinnersumik inuulluaqqusillunga 

 

 

Siverth K. Heilmann 

Naalakkersuisoq 
 


